
«ՀԱՅԱUՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2020 ԹՎԱԿԱՆԻ
ՄԱՐՏԻ 16-Ի N 298-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱUԻՆ»


Ղեկավարվելով «Նորմատիվ իրավական ակտերի մասին» Հայաստանի Հանրապետության օրենքի 34-րդ հոդվածի 1-ին մասով՝ Հայաստանի Հանրապետության կառավարությունը որոշում է.
1. Հայաստանի Հանրապետության կառավարության 2020 թվականի մարտի 16-ի «Հայաստանի Հանրապետությունում արտակարգ դրություն հայտարարելու մասին» N 298-Ն որոշմամբ սահմանված հավելվածում (այսուհետ՝ Հավելված)  կատարել հետևյալ փոփոխությունները.
1) Հավելվածի 11-րդ կետի 2-րդ ենթակետը շարադրել հետևյալ խմբագրությամբ.
2. արգելվում է տեսակցություններ ունենալը՝ բացառությամբ ամսվա ընթացքում մեկ անգամ` մինչև երեք ժամ տևողությամբ կարճատև տեսակցությունից կամ տեսազանգից օգտվելու դեպքերի:.
2) Ուժը կորցրած ճանաչել Հավելվածի 21-րդ կետը:
3. Uույն որոշումն ուժի մեջ է մտնում պաշտոնական հրապարակմանը հաջորդող oրը:

«ՀԱՅԱUՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2020 ԹՎԱԿԱՆԻ
ՄԱՐՏԻ 16-Ի N 298-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱUԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ՄԱՍԻՆ

		Ընթացիկ իրավիճակը և իրավական ակտի ընդունման անհրաժեշտությունը.
1) ՀՀ քրեակատարողական օրենսգրքի 92-րդ հոդվածի 2-րդ մասի համաձայն՝ դատապարտյալներին մերձավոր ազգականների կամ այլ անձանց հետ կարճատև տեսակցություն տրամադրվում է ամսվա ընթացքում առնվազն մեկ անգամ` մինչև չորս ժամ տևողությամբ, բացառությամբ օրենքով նախատեսված դեպքերի:
«Ձերբակալված և կալանավորված անձանց պահելու մասին» օրենքի 15-րդ հոդվածի 12-րդ պարբերության համաձայն՝ կալանավորված անձին մերձավոր ազգականների, զանգվածային լրատվության միջոցների ներկայացուցիչների կամ այլ անձանց հետ ամսվա ընթացքում տրամադրվում է առնվազն երկու կարճատև տեսակցություն` մինչև երեք ժամ տևողությամբ:
Վերոնշյալի համատեքստում հարկ է նշել, որ Հայաստանի Հանրապետությունում նոր կորոնավիրուսային հիվանդության (COVID-19, այսուհետ նաև` վարակ) հետևանքով 2020 թվականի մարտի 16-ին Հայաստանի Հանրապետությունում արտակարգ իրավիճակի հիմքով հայտարարված արտակարգ դրության ժամանակահատվածում ազատությունից զրկված անձանց շրջանում շուրջ 4 ամիս է, ինչ արգելված են տեսակցությունները հարազատների հետ (բացառությամբ տեսազանգից օգտվելու դեպքերի): 
Մասնավորապես՝ նշված սահմանափակման հիմքում դրվել է ազատությունից զրկված անձանց և տեսակցողների առողջության պահպանման իրավունքի երաշխավորումը վարակի պայմաններում:
Այդուհանդերձ, հարկ է նկատի ունենալ այն, որ Հայաստանի Հանրապետությունում արտակարգ իրավիճակի հիմքով արտակարգ դրությունն արդեն իսկ 4 ամիս է, ինչ շարունակվում է: Ընդ որում՝ դեռևս հստակ չէ երկրում համաճարակային ներուժի թուլացման հնարավոր հեռանկարները: 
Անդրադառնալով համավարակի պայմաններում ազատությունից զրկված անձանց նկատմամբ վերաբերմունքի սկզբունքներին՝ միջազգային կառույցներն ընդգծում են, որ կանխարգելիչ միջոցները չպետք է հանգեցնեն ազատությունից զրկված անձանց նկատմամբ անմարդկային կամ նվաստացնող վերաբերմունքի: Խոշտանգումների և անմարդկային կամ արժանապատվությունը նվաստացնող վերաբերմունքի կամ պատժի կանխարգելման եվրոպական կոմիտեի (այսուհետ՝ ԽԿԿ) տեսակետով, ի թիվս այլնի, հետևյալ սկզբունքները պետք է կիրառվեն բոլոր մարմինների կողմից, որոնք պատասխանատու են Եվրոպայի խորհրդի տարածքում գտնվող ազատությունից զրկված անձանց համար.
«7) Թեև ոչ կենսական նշանակություն ունեցող գործունեության կասեցումը իրավաչափ և ողջամիտ է, պանդեմիայի ժամանակ ազատությունից զրկված անձանց հիմնարար իրավունքները պետք է լիարժեք ապահովվեն: Սա հատկապես ներառում է անձնական պատշաճ հիգիենայի պահպանումը (ներառյալ տաք ջրի և օճառի հասանելիությունը) և բացօթյա ամենօրյա զբոսանքի հասանելիությունը (առնվազն մեկ ժամ տևողությամբ): Ավելին, արտաքին աշխարհի հետ կապի բոլոր սահմանափակումները, այդ թվում այցելությունները, պետք է հավասարակշռվեն կապի այլընտրանքային միջոցների (հեռախոսակապի կամ ինտերնետային կապի միջոցով ձայնային կապի) հասանելիության ավելացմամբ:»:
Ուսումնասիրելով միջազգային փորձը[footnoteRef:1]՝ հարկ է նշել, որ, օրինակ, Իտալիայի Հանրապետության (որը վարակակիրների թվով աշխարհում վարակվածների թվաքանակով առաջիններից էր) քրեակատարողական հիմնարկներում տեսակցություններն արգելվել են միայն այն շրջաններում, որտեղ վարակակիրները մեծ թիվ են կազմել, իսկ մյուս շրջաններում ընդամենը խստացվել են կանոնները: [1:  Հասանելի է հետևյալ հղմամբ՝ https://cdn.penalreform.org/wp-content/uploads/2020/03/Briefing-Coronavirus-_Russian.pdf (21.07.20):] 

ԱՄՆ-ում և Իռլանդիայում առհասարակ չեն արգելվել ազատությունից զրկված անձանց տեսակցությունները, այլ խիստ չափանիշներ են սահմանվել տեսակցողներին ստուգելու հարցում, որից հետո թույլատրվել են տեսակցությունները:
Անգլիայում և Ուելսում քրեակատարողական հիմնարկները շարունակել են գործել նույն ռեժիմով:
Ղեկավարվելով ԽԿԿ-ի վերոգրյալ առաջարկով, հաշվի առնելով ազատությունից զրկված անձանց թիվը, տեսազանգից օգտվող անձանց թվի աճի միտումը, ՀՀ ԱՆ քրեակատարողական հիմնարկների տեխնիկական հնարավորությունների ծավալները և ղեկավարվելով ազատությունից զրկված բոլոր անձանց համար հավասար հնարավորությունների ապահովման պահանջով՝ կայացվել է որոշում առ այն, որ Հայաստանի Հանրապետությունում արտակարգ իրավիճակի հիմքով հայտարարված արտակարգ դրության պայմաններում ամսվա ընթացքում ավելանա տեսազանգից օգտվելու հնարավորությունը մեկով՝ մինչև 10 րոպե տևողությամբ Այլ կերպ՝ ընդլայնվել են կապի այլընտրանքային միջոցների հասանելիության շրջանակները:
Այդուհանդերձ, հիմքում ունենալով ազատությունից զրկված անձանց և նրանց մերձավոր ազգականների առաջարկները, համավարակի գոյության չորոշարկված ժամանակահատվածի առկայության հանգամանքը, ինչպես նաև ղեկավարվելով ազատությունից զրկված անձանց արտաքին աշխարհի հետ կապի պահպանման առերես շփման և դրա այլընտրանքների ողջամիտ հավասարակշռության ապահովումը՝ նպատակահարմար է մասնակի վերացնել ազատությունից զրկված անձանց հետ տեսակցությունների ընդհանուր արգելքը:
2)  Հայաստանի Հանրապետության կառավարության 2020 թվականի մարտի 16-ի «Հայաստանի Հանրապետությունում արտակարգ դրություն հայտարարելու մասին» N 298-Ն որոշմամբ (այսուհետ՝ Որոշում) սահմանված հավելվածի 21-րդ կետի համաձայն՝ արտակարգ դրության ամբողջ ընթացքում դադարեցվում է պետական, համայնքային և ոչ պետական հանրակրթական (այդ թվում՝ նախադպրոցական), նախնական մասնագիտական (արհեստագործական), միջին մասնագիտական և բարձրագույն ուսումնական հաստատություններում, արտադպրոցական դաստիարակություն իրականացնող (մանկապատանեկան ստեղծագործական և գեղագիտական կենտրոններ, երաժշտական, նկարչական և արվեստի դպրոցներ, ակումբներ, մարզադպրոցներ, առողջարարական ճամբարներ և արտադպրոցական դաստիարակություն իրականացնող այլ կազմակերպություններ) կազմակերպություններում, ինչպես նաև Հայաստանի Հանրապետությունում գործող միջազգային ուսումնական հաստատություններում ուսումնական գործընթացը, բացառությամբ հեռավար ուսուցման: Նշված կետով սահմանված սահմանափակումը չի տարածվում ռազմական ուսումնական հաստատությունների նկատմամբ: 
Հատկանշական է, որ ՀՀ էկոնոմիկայի նախարարի 2013 թվականի սեպտեմբերի 19-ի N 874-Ն հրամանի համաձայն՝ նշված հաստատություններում իրականացվող գործունեությունը համարվում է տնտեսական գործունեության տեսակ: Այս համատեքստում հարկ է նշել, որ արտակարգ դրության պայմաններում ՀՀ ամբողջ տարածքով կամ առանձին համայնքներում տնտեսական գործունեության առանձին տեսակների նկատմամբ կիրառվող սահմանափակումները կարող են նախատեսվել նաև ՀՀ պարետի որոշումներով: Ուստի, անհրաժեշտ է ուժը կորցրած ճանաչել Որոշմամբ սահմանված հավելվածի 21-րդ կետը՝ դրա կարգավորումը թողնելով ՀՀ պարետի որոշումների դաշտում՝ այդպիսով ապահովելով նաև գործընթացի ճկունությունը:

	Առաջարկվող կարգավորման բնույթը.	
	Հաշվի առնելով վերոգրյալը՝ մշակվել է «Հայաuտանի Հանրապետության կառավարության 2020 թվականի մարտի 16-ի N 298-Ն որոշման մեջ փոփոխություններ կատարելու մաuին» ՀՀ կառավարության որոշման նախագիծը, որով առաջարկվում է.
1) Ազատությունից զրկված անձանց հնարավորություն տալ ամսվա ընթացքում ունենալ մինչև երեք ժամ տևողությամբ մեկ տեսակցություն.
2) Ուժը կորցրած ճանաչել Որոշմամբ սահմանված հավելվածի 21-րդ կետը:

Ակնկալվող արդյունքը.
Նախագծի ընդունմամբ ազատությունից զրկված անձինք հնարավորություն կունենան օգտվելու արտաքին աշխարհի հետ կապի իրավունքից, ինչը կնպաստի ազատությունից զրկված անձանց արտաքին աշխարհի հետ կապի ամրապնդմանը և վերասոցիալականացմանը: Բացի այդ, հնարավորություն կտրվի տնտեսական գործունեության տեսակներին վերաբերող սահմանափակումները կարգավորել ՀՀ պարետի համապատասխան ցուցումներով՝ ապահովելով իրավիճակին արագ արձագանքելու հնարավորությունը:

«ՀԱՅԱUՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2020 ԹՎԱԿԱՆԻ
ՄԱՐՏԻ 16-Ի N 298-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱUԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ՀՀ ՊԵՏԱԿԱՆ ԲՅՈՒՋԵԻ ԵԿԱՄՈՒՏՆԵՐՈՒՄ ԵՎ ԾԱԽՍԵՐՈՒՄ ՍՊԱՍՎԵԼԻՔ ՓՈՓՈԽՈՒԹՅՈՒՆՆԵՐԻ ՄԱՍԻՆ

«Հայաuտանի Հանրապետության կառավարության 2020 թվականի մարտի 16-ի n 298-Ն որոշման մեջ փոփոխություններ կատարելու մաuին» ՀՀ կառավարության որոշման նախագծի ընդունման կապակցությամբ Հայաստանի Հանրապետության պետական բյուջեի եկամուտներում և ծախսերում փոփոխություններ չեն նախատեսվում:

